Сістэма “Крокі”: практычныя рэкамендацыі 
па рэалізацыі найбольш складаных форм работы 

Рэарганізацыя працэсу школьнай адукацыі патрабуе ад будучых настаўнікаў валодання не толькі традыцыйнай методыкай, але і ўмення карыстацца навейшымі здабыткамі педагагічнай навукі. Разам з тым нярэдка складваецца сітуацыя, калі малады спецыяліст, маючы невялікі практычны вопыт і  асвоіўшы ў тэорыі асноўныя прынцыпы ўкаранення сучасных адукацыйных тэхналогій, не заўсёды ясна ўяўляе спецыфіку іх рэалізацыі ў сваёй прафесійнай дзейнасці. Пераадоленню гэтых супярэчнасцей у немалой ступені можа дапамагчы сістэма “Крокі”, якая ўяўляе сабой паслядоўнае раскрыццё механізму дзеяння настаўніка на ўроку падчас арганізацыі нетрадыцыйных форм і прыёмаў навучальнай дзейнасці. 

“Мазгавы штурм” (“Мазгаваяатака”)

“Мазгавая атака” прадугледжвае калектыўнае абмеркаванне і стварэнне разнастайных ідэй і гіпотэз, дае магчымасць навучэнцам не толькі ўбачыць праблему па-новаму, але і аргументавана даказваць сваю пазіцыю. Прыём садзейнічае развіццю нестандартнага мыслен​ня, дапамагае ўстанаўленню маральна-псіхалагічнага камфорту на занятках. Схема дзеяння настаўніка наступная. 

Крок 1. Вызначце мэту “мазгавой атакі”: гэта можа быць павы​шэнне цікавасці да вядомай вучням тэмы для праверкі ці карэкціроўкі іх ведаў; вырашэнне новай праблемы; вывучэнне меркаванняў дзяцей адносна пэўных актуальных пытанняў; каталізацыя творчай актыўнасці (да прыкладу, варыянты канцоўкі твора) і інш.

Крок 2. Сфармулюйце праблему ў выглядзе пытання, на якое можна даць розныя адказы.

Крок 3. Прапануйце вучням выказаць свае ідэі. Не адхіляйце нават самыя смешныя і недарэчныя. На гэтым этапе няма “пра​віль​ных” і “няправільных” думак. Дэвіз: “Любое меркаванне каштоўнае”. Усе выказаныя ідэі занатуйце на дошцы тэзісна, буйнымі літарамі і з вялікімі інтэрваламі паміж радкамі (для далейшай карэкціроўкі). 

Крок 4. Пераканайце вучняў у тым, каб на гэтым этапе яны не давалі ніякіх каментарыяў і не паўтаралі ўжо выказаных ідэй. Папрасіце тлумачэння прапанаванай ідэі толькі ў выпадку некарэктнай яе фармуліроўкі вучнем. Не давайце сваю ацэнку ідэям вучняў. Асцярожна выказвайце свае ідэі толькі ў тым выпадку, калі ёсць неабходнасць у павышэнні актыўнасці класа.

Крок 5. Заахвочвайце, але не прымушайце вучняў да актыўнасці. Не рассаджвайце вучняў у кола, гэта можа перашкодзіць актыўнасці.

Крок 6. Спыніце “мазгавую атаку”, калі ідэі будуць вычарпаны ці калі вы адчуеце згасанне цікавасці. Папрасіце аднаго з вучняў прачы​таць запісанае на дошцы. Дайце магчымасць вучням пракаменці​раваць свае ідэі. Па ходу абмеркавання сцірайце тыя прапановы, якія адхіляюцца большасцю як нерэальныя для практычнага ўвасаблення.

Крок 7. Зачытайце канчатковы варыянт запісаных прапаноў. Можна размеркаваць іх па ступені важнасці. Калі праблема мае практычны характар, вызначце, хто з вучняў (групай ці індыві​дуальна) будзе рэалізоўваць часткі калектыўна выпрацаванага плана.

Крок 8. Напрыканцы неабходна падзякаваць вучням, паказаць значнасць праробленай імі працы.

Заўвага: нельга блытаць прыём “мазгавой атакі”, які дазваляе ства​рыць банк ідэй, з дыскусіяй “сумесны пошук”, што праду​гле​дж​вае выпрацоўку аднаго, найбольш аптымальнага рашэння праблемы.

“Чытанне з прыпынкамі” 

“Чытанне з прыпынкамі” – гэта ўмоўная назва метадычнай стратэгіі з выкарыстаннем пытан​няў розных тыпаў, якая праду​гледж​вае чытанне твора невялікімі ўрыўкамі з абмеркаваннем ідэйнага зместу кожнага і прагнозам разві​цця сюжэта. Выкарыстоўваецца як пры самастойным чытанні, так і пры ўспрыняцці тэксту на слых. Прыём дазваляе глыбока аналізаваць і ацэньваць мастацкую рэаль​насць з розных пунктаў погляду. Эфектыўны пры вывучэнні невялі​кага эпічнага ці драматычнага твора. Шырока выкарыстоўваецца ў мадэльнай тэхналогіі.

Крок 1. Пераканайцеся, што тэкст не знаёмы вучням.

Крок 2. Загадзя падзяліце тэкст на часткі, адзначыўшы прыпынкі, якіх павінна быць не больш пяці, каб вучні маглі ўбачыць твор у яго цэласнасці і зразумець узаемасувязь частак. Такія эпізоды па аб’ёме могуць быць розныя, важная ўмова – сэнсавае адзінства ўнутры кожнага ўрыўка. Прыпынкі пажадана рабіць на вострых, кульмінацыйных момантах сюжэта. 

Крок 3. Растлумачце вучням задачу і спосаб чытання твора. Укажыце, да якой старонкі (абзаца) чытаецца першы ўрывак (астатнюю частку тэксту пакуль закрываем лістком паперы).

Крок 4. Пры абмеркаванні ўрыўка пажадана выкарыстоўваць усе тыпы пытанняў: простыя, што патрабуюць узгадвання фактаў; інтэр​прэ​тацыйныя, якія пачынаюцца са слоў чаму? навошта? г.д.; твор​чыя, што ўтрымліваюць элемент прадказання і часта маюць у сваім скла​дзе часціцу бы;ацэначныя, накіраваныя на высвятленне кры​тэ​​ры​яў ацэнкі падзей і з’яў; практычныя пытанні, якіяпатра​бу​юць праекцыі сітуацыі на ўласнае жыццё вучня (Што вы зрабілі б на месцы героя?). Пры гэтым пы​тан​не-прагноз з’яўляецца абавязковым (Як далей будуць разві​вац​ца падзеі? Чаму вы так лічыце?). Адказы на апошнія пытанні лепш запісаць на дошцы з указаннем аўтарства.

Крок 5. Паўтарыце крокі 3 і 4 у адносінах да наступных ўрыўкаў. 

Крок 6. Прачытаўшы ўвесь тэкст, вярніцеся да прадказанняў вучняў, параўнайце іх з аўтарскім варыянтам.

Заўвага: нельга блытаць “чытанне з прыпынкамі” з такім традыцыйным прыёмам, як каменціраванае чытанне.

Групавыя формы работы

Групавыя формы работы прадстаўляюць вучням вялікія магчы​ма​сці для камунікацыі, дапамагаюць зняць стрэсаўтваральную сітуацыю пры вы​рашэнні вучэбнай праблемы і надаць пачуццё ўпэўненасці пры адказе.

Крок 1. Вызначце колькасць груп (пажадана 4–6 чалавек у групе) і прынцып падзелу на групы: групы хлопчыкаў і дзяўчынак; сяброў; паводле дня, месяца нараджэння, першай літары імя, колеру вачэй, росту і г.д.

Крок 2. Прадумайце размяшчэнне груп у класе (вучэбныя сталы загадзя можна расставіць так, каб групы пры абмеркаванні не пера​шкаджалі адна адной; вучні могуць утварыць групы, павярнуўшыся да тых, хто сядзіць ззаду; можна рассадзіць дзяцей па прынцыпу кола). Вучні адной групы павінны добра бачыць адзін аднаго.

Крок 3. Загадзя пазнаёміць вучняў з правіламі работы ў групе. На кожным стале можна пакінуць адпаведную памятку, пажадана складзеную самімі вучнямі, магчыма, нават у гумарыстычнай форме.

Крок 4. Размеркаванне ролей у групе (вызначаецца характарам і аб’ёмам задання), найлепшы варыянт – самастойна вучнямі. Можа быць абраны кіраўнік групы.

Крок 5. Падрыхтоўка. Дакладна растлумачце заданне, якое па​він​на мець эўрыстычны ці творчы характар. Вызначце час выканання.

Крок 6. Самастойная работа груп. Задача настаўніка на гэтым этапе – назіраць за ходам работы, але быць гатовым прыйсці на да​па​мо​гу. Педагог павінен усвядоміць некалькі правіл: не спяшацца пе​ра​рываць работу групы, за выключэннем тых выпадкаў, калі работа ідзе не па правілах ці вучні не зразумелі задання; не аддаваць перавагу нейкай групе, усім аддаваць роўную колькасць увагі; прадстаўляць членам групы права свабоднага абмеркавання пастаўленай праблемы; прыходзіць на дапамогу толькі па просьбе групы; заахвочваць вучняў да работы; быць гатовым да непрадугледжаных паваротаў абмеркавання, пры гэтым не аказваць ціску на групу.

Крок 7. Справаздача аб праробленай працы. Калі дазваляе час, вучні іншых груп могуць задаваць пытанні для ўдакладнення пазіцыі групы. Справаздача можа суправаджацца ілюстрацыйным матэрыя​лам, зробленым у працэсе самастойнай работы (у дадзеным выпадку групе трэба загадзя паведаміць заданне і падрыхтаваць адпаведны інвентар).

Крок 8. Ацэнка. Пажадана, каб першымі свае меркаванні выказалі вучні. Спытайце іх, чым быў карысны і цікавы такі ўрок. Калі адказы будуць адмоўнымі, папрасіце выказаць пажаданні. Выкарыстоўвайце парады вучняў пры правядзенні наступных заняткаў. 

Заўвага: Не спяшайцеся выкарыстоўваць ўсе элементы групавой работы на першых занятках. Уводзьце іх паступова, дайце вучням магчымасць прывыкнуць да новых форм работы.

Дыскусія

У час дыскусіі развіваюцца важныя навыкі (гаварыць, слухаць і чуць) і ўменні (аргументавана даказваць сваю пазіцыю, паважаць меркаванне іншага чалавека, талерантнасць).
Крок 1.Вызначце тэму і від дыскусіі (“сумесны пошук” ці перакрыжаваная дыскусія, або дыспут). Прадумайце, наколькі праблема будзе цікавай для дзяцей. Калі ўзнікаюць сумненні, можна спытаць пра гэта ў саміх вучняў. Яны з большым энтузіязмам будуць аб​мяркоўваць уласныя пытанні, чым пытанні настаўніка. Для пера​кры​жаванай дыскусіі адпраўным пунктам будзе бінарнае пытанне, якое патрабуе або станоўчага, або адмоўнага адказу. Для дыскусіі “су​мес​ны пошук” – праблемнае пытанне, якое не мае адназначнага адказу.

Крок 2.Нагадайце класу агульныя правілы этыкету дыскусіі. Правілы неабходна сфармуляваць загадзя і пазнаёміць з імі вучняў. Можна прапанаваць дзецям выпрацаваць сістэму правіл разам, выкарыстаўшы прыём “мазгавога штурму”, і папрасіць групу вучняў зрабіць плакаты адпаведнага зместу.

Прыкладныя правілы этыкету:

· Калі адзін гаворыць, астатнія слухаюць;

· Хочаш сказаць – паднімі руку;

· Не перабівай таго, хто гаворыць;

· Не смейся, калі нехта гаворыць (выключэнне – жарт прамоўцы);

· Гавары коратка і дакладна;

· Імкніся знайсці рацыянальнае зерне ў аргументах апанента;

· Крытыкуй меркаванне, а не асобу прамоўцы і г.д.

Крок 3.Пры выбары перакрыжаванай дыскусіі высветліце, якой пазіцыі прытрымліваецца той ці іншы вучань. Калі вучні класа характарызуюцца невысокай актыўнасцю, няўпэўненасцю, пры правядзенні першых урокаў такога характару аб’яднайце аднадумцаў у групы. Пастаянна выкарыстоўваць такі прыём непажадана, паколькі ён можа спрыяць ператварэнню дыскусіі ў спрэчку. 

Крок 4.Адпраўное пытанне для дыскусіі можа быць прапанавана ў класе ці загадзя, да ўрока. У апошнім выпадку дзецям даецца заданне прадумаць не толькі свае аргументы, але і магчымыя аргументы апанентаў. Настаўнік у час дыскусіі павінен прытрымлівацца наступных правіл:

· Назіраць за ходам дыскусіі, накіроўваючы яе ў патрэбнае рэчышча;

· Не варта перабіваць вучняў, каменціраваць іх думкі;

· Сачыць, каб ніхто не дамінаваў у дыскусіі, каб яе ўдзельнікі мелі роўныя правы;

· Спыняць выказванні ў адрас асобасных якасцей таго ці іншага вучня; 

· Варта памятаць, што, распачаўшы дыскусію, нельга яе перапыняць, “згортваць”, не давёўшы да лагічнага завяршэння.

Крок 5.Яшчэ да правядзення дыскусіі трэба вызначыць групу экспертаў (найбольш падрыхтаваных дзяцей або вучняў старэйшых класаў). Эксперты павінны падвесці вынікі і ацаніць работу ўдзельнікаў дыскусіі. 

Крок 6.Пасля заключэння экспертаў спытайце ў вучняў, ці змя​ніўся іх пункт погляду на праблему. Калі змяніўся, то якія аргументы былі больш слушнымі, ці хто з удзельнікаў дыскусіі паўплываў на іх пазіцыю. На гэтым этапе настаўнік можа выказаць свае думкі і пракаменціраваць ацэнкі.
Кластар

Кластар (“гронка”) – вылучэнне сэнсавых адзінак тэксту, устанаўленне прычынна-выніковых ці родава-відавых сувязей і афармленне іх у выглядзе гронкі. Сістэма кластараў дазваляе ахапіць і сістэматызаваць вялікую колькасць інфармацыі ў кампактным выглядзе, выявіць прычынна-выніковыя, родава-відавыя і інш. сувязі паміж паняццямі і з’явамі. Работа з кластарам можа весціся індывідуальна, франтальна ці па групах, па ўсёй тэме ці па асобных сэнсавых блоках. Найбольш часта выкарыстоўваецца тэхналогіяй РКМЧП, але эфектыўным будзе і на традыцыйных уроках.

Крок 1.Ацаніце тэкст (тэму), з якім будзеце працаваць. Ці патрэбна ў дадзеным выпадку разбіўка на гронкі? Ці можна вылучыць у тэксце вялікія і малыя сэнсавыя адзінкі?

Крок 2.Дапамажыце вучням, калі ў іх узніклі сумненні, вылучыць гэтыя сэнсавыя адзінкі. Формы запаўнення кластара: ключавыя словы, фразы, пытанні.

Крок 3.Прэзентацыя кластараў. Папрасіце вучняў агучыць свае запісы і патлумачыць сувязі паміж “галінкамі” гронкі.

Крок 4.Калі вы хочаце засяродзіць увагу вучняў на нейкім сэнсавым блоку, папрасіце зрабіць гэтую “галінку” больш яркай.

Крок 5.Калі работа вядзецца на стадыі выкліку, запаўняйце сумарны кластар-прагноз на дошцы. Вярнуўшыся да яго на стадыі рэфлексіі, выпраўляйце памылкі ці няправільныя прагнозы, уносьце змены ці дапаўненні каляровай крэйдай.

Крок 6.Заданнем на стадыі рэфлексіі можа стаць узбуйненне адной ці некалькіх “галінак” ці выдзяленне новых у адпаведнасці з атрыманай на ўроку інфармацыяй.

Крок 7.Запаўненне кластара ў рабочым сшытку можа весціся паралельна, а можа стаць заданнем на дом.

Заўвага: работа з кластарамі з’яўляецца найбольш эфектыўнай пры вывучэнні навуковага, навукова-папулярнага, літаратурна-крытычнага артыкула на ўступных і аглядавых занятках, пры вывучэнні біяграфіі пісьменніка, тэарэтыка-літаратурных паняццяў.

